
111Международное право и сравнительное правоведение

Қазақстан Республикасының Президенті – 
Елбасы Н.Ә. Назарбаев «Қазақстан-2050» стра-
тегиясы қалыптасқан мемлекеттің жаңа саяси 
бағыты» атты Қазақстан халқына жолдауында: 
«Біз Кеден одағын және Біртұтас экономикалық 
кеңістікті нығайтатын боламыз. Біздің таяудағы 
мақсатымыз – Еуразиялық экономикалық одақ 
құру. Осыған орай біз мәселелердің консенсус 
арқылы шешілетінін нақты мәлімдейміз. Саяси 
егемендікке қысым көрсетілмейді» [1, 3 б.] - деп 
қадап айтқан болатын. 

Президенттің жоғарыда аталған жолдауын-
да біздің мемлекетіміздің қазіргі даму кезеңіне 
Еуразиялық экономикалық интеграцияның 
қажеттілігі айқын көрінеді. Осы орайда 
Біртұтас экономикалық кеңістік ауқымындағы 
мемлекетаралық бірлестіктердің қалыптасуы, 
олардың құқықтық тетіктерін жетілдіру, 
заңнамаларын үйлестіру мәселелерін зерттеу 
өзекті болып табылады.

Сонымен қатар Ата заңымызға сәйкес 
Қазақстан «өзін демократиялық, зайырлы, 
құқықтық және әлеуметтік мемлекет ретінде 
орнықтыратын; оның ең қымбат қазынасы 
– адам және адамның өмірі, құқықтары мен 
бостандықтары» [2, 4 б.] болып табыла-
тын жағдайда Қазақстан Республикасының 
жаңа интеграциялық қатынастарын құқықтық 
қорғауға байланысты мәселелер де бүгінгі күн 
тәртібінде.

Бүгінде біз үлкен мүмкіндіктердің 
табалдырығында тұрмыз. Кез-келген қоғам 
мен мемлекетте елдің құқықтық қорғанысын, 
экономикалық қауіпсіздігін қамтамасыз ететін 
түрлі жүйелер қызмет етеді. Қазақстанның 
егемендік пен тәуелсіздік алуы принципі жаңа 
сападағы әлеуметтік жүйенің пайда болуына 
әкелді.

Мемлекетте Еуразиялық экономикалық 
қауымдастық кеңістігінде экономикалық 
заңдардың жиынтығы, қаржы-экономикалық 
органдар жүйесі сияқты экономикалық 

Ибрагимов Жамаладен Ибригимұлы,
ҚР Заң шығару Институты халықаралық заңнама 
және салыстырмалы құқықтану бөлімінің жетекші ғылыми қызметкері, 
тарих ғылымдарының кандидаты, доцент

ЕУРАЗИЯЛЫҚ ЭКОНОМИКАЛЫҚ ОДАҚТЫҢ ҚҰРЫЛУЫНЫҢ 
ҚҰҚЫҚТЫҚ МӘСЕЛЕЛЕРІ

қатынастарды реттеу тетіктері бола тұра іс 
жүзінде кейде елдің экономикалық мүдделерін 
құқықтық қорғауды қамтамасыз етуге бай-
ланысты мәселелер де кездесіп отырады. 
Сондықтан да жаһандану үрдістері ауқымында 
экономикалық дағдарыстарға қарсы тұру, 
экономикалық әлеуеттерді шоғырландыру 
бағытындағы мемлекетаралық бірлестіктерді 
құқықтық қырынан жан-жақты талдау, зерделеу 
өзекті болып табылады.

Еуразиялық интеграцияның тұжырымдамасы 
және Еуразиялық кеңістіктегі қабылданған 
халықаралық шарттарына, ұлттық заңнамаға 
талдау жасай отырып, мемлекетаралық 
бірлестіктердің мәнін, мәртебесін көрсету бұл 
бағыттағы жұмыстарды жандандыра түседі. Со-
нымен қатар бұл интеграциялық басымдықтарды 
құқықтық реттеу тетігі ретінде Еуразиялық 
экономикалық қауымдастық Сотының мемле-
кетаралық дауларды реттеудегі рөлі де өте зор 
екенін де айтуымыз қажет.

Еуразиялық экономикалық қауымдастық 
кеңістігінде қауіпсіздікті қамтамасыз етуге бай-
ланысты мәселелер де мемлекеттігімізді одан 
әрі нығайту үшін басты шарт болып табылады. 
Қазақстан Республикасының интеграциялық 
идеяның негізінде пайда болған қатынастарды 
құқықтық қорғау мәселелерін кешенін қарау және 
оны жан-жақты талдай отырып тұжырымдау заң 
ғылымындағы басты басымдықтардың бірі. Бұл 
жаңа қатынастарға негізделген мүдделерді қорғау 
барысында Конституцияда бекітілген адам және 
азаматтар құқықтарын жан-жақты сақтай оты-
рып, мемлекеттің мемлекетаралық ұйымдарға 
қосылуына байланысты және құқықтық мемле-
кет құру жағдайында Қазақстанның Еуразиялық 
экономикалық қауымдастық сотының тетіктерін 
жетілдіруге байланысты мынадай негізгі 
міндеттер туындайды. Олар:

- Интеграциялық идеяның шығу кезеңдерін, 
мәнділігін сипаттау;

- Еуразиялық кеңістіктегі мемлекетаралық 

ұйымдардың құрылуына шолу жасап, оның ба-
сты басымдықтарын анықтау;

- Бірыңғай экономикалық кеңістіктің 
құқықтық тетіктерін жан-жақты талдау, 
артықшылықтары мен жетістіктерін қарастыру;

- Еуразиялық экономикалық қауымдастықтың 
құрылуы, жұмыс істеу дамуына талдау жасап, 
болашақ қызметіне қатысты нақты ғылыми-
тәжірибелік ұсыныстар беру.

1994 жылғы ТМД мен оның ұйымдары қолда 
бар ықпалдастық мүмкіндігін толығымен іске 
асыра алмады. Әрине, қалыптасу үстіндегі 
ұйымның ондай өрелі міндетті оңай жүзеге 
асыра алмайтыны түсінікті еді. Алайда, біздегі 
қалыптасу кезеңі экономикамыздың әуелден 
өзектесіп кеткендігіне, халқымыздың саяси-
әлеуметтік құлқы мен қоғамымыздың саяси-
әлеуметтік құрылымның бірдейлілігіне, 
қоғамымыздың көп ұлттылығына, тарихи 
дәстүрлеріміздің тамырластығына қарамастан, 
тым ұзаққа созылып кетті.

Бұның бәрі ұлттық-мемлекеттік құрылыс 
үдерісін мемлекетаралық ықпалдастық процес-
терді сақтап, дамыта отырып жүргізу керектігін 
көрсетеді. Мамандардың айтқанына жүгінсек, 
әлемдік қауымдастыққа ХХ ғасырда қалыптасқан 
ықпалдастық негізге сүйене отырып, күллі 
Достастықтың бірлескен қимыл әрекетімен ат 
салысқанымыз тиімді.

Еуразиялық одақ қалыптастыру идея-
сын Қазақстан Республикасының Тұңғыш 
Президенті 1994 жылы Мәскеудің М. Ломоно-
сов атындағы университетіндегі дәрісінде баян-
дады. Ол мұндай бастаманы Ресейдің ең ежелгі 
университетіндегі ғылыми элитаның бірден 
құптайтындығына сенген. Сол бойда-ақ бір топ 
ғалымдар бұл ұсынысты қызу қолдады. Бұл иде-
яны бұқаралық ақпарат құралдарында кеңінен 
талқылауға да ғалымдар қатысты [3, 97 б.].

Сол кезде «Мемлекеттердің Еуразия Одағын 
қалыптастыру туралы» жобасы үстінде қызу 
жұмыс жүріп жатты. Ол 1994 жылдың маусымында 
жарияланды. Құжат барлық ТМД мемлекеттеріне, 
ТМД атқару секретариатына, басқа да ұйымдарға 
жіберілді, БҰҰ-да таратылды.

Ешқандай әсірелеусіз айтсақ, «Мемлекеттердің 
Еуразия Одағын қалыптастыру туралы» жоба 1994 
жылы ТМД елдерінің баспасөзінде ең көп назар 
аударылған бастама болды. Шолушылардың көбі 
оны «ең тосын», «ең күшті әсер туғызған» жоба 
деп бағалады [4, 218 б.]. 

Қазіргі кезде еуразиялық идея жаңа ғасырдың 
қоғамдық қозғалыстарының және барынша 
болашағы зор интеллектуалдық ағымдарының 
бірі деп аталады. Қазіргі заманғы ірі еуразиялық 
тұлғалар арасында Қазақстан Республикасының 

Президенті Н.Ә. Назарбаев та бар. Н.Ә. На-
зарбаев Еуразия ұлттық университетінде 
оқыған дәрісінде «Еуразиялылық идея тео-
рия ретінде өткен ғасырда пайда болған. Бірақ, 
Еуразиялылық идея, жаңа өмірді ұйымдастыру 
практикасы ретінде осы ғасырда іске асатын 
болады. Еуразиялық –XXI ғасырдың басты 
идеяларының бірі. Еуразиялылық идеяның үш 
киті, Қазақстанның бастамасымен нақты түрде 
іске асырылған – бұл ЕурАзЭҚ, АӨСШК және 
ШЫҰ. Мұның барлығы – бір орталық, яғни 
Бірыңғай Еуразиялылық идеяның әртүрлі үш 
практикалық көрінісі» деп атап өтті. 

Жаһанданған қазіргі заманғы әлемде тұрмыс 
пен тәртіпті жаңаша реттеудің іргетасы ретінде 
жалпы өркениетті құндылықтарды күшейту 
үрдісі өтуде. Еуразиялылық идея жаһандану 
идеясынан принципті түрде ерекшеленеді, ком-
муникациялар масштабы кеңейеді, бірыңғай 
әлемдік кеңістік құрылады, бірақ бұл ретте 
ұлттық әр түрліліктер басылып біраз уақыттан 
кейін бұзылуы мүмкін. Ал бұл тек жекеле-
ген ұлттардың мәдениетіне төнген қауіп-қатер 
ғана емес, сонымен бірге тұтас әлемдік жүйеге 
төнген үлкен қатер. Мұндай перспективаға 
қарағанда, еуразиялық мәдениет пен ұлттық 
сәйкестіктерді сақтай отырып, қоғамның 
экономикалық дамуына және жаңаруына жол 
ашады. Еуразиялықтың әлеуеті бай, ол эконо-
микада, саясатта, мәдениетте, ғылымда және 
білімде мемлекетаралық интеграциялаудың әр 
түрлі нысандарында материалданады [5, 225 б.].

Қазіргі заманғы жағдайда Еуразиялылық 
идея одан әрі өзектене түсуде. Ол әлемнің 
бір полярлық жаққа қарай дамуын көрсететін 
қатерлердің жалғыз баламасы болып табыла-
ды. Қазақстан еуразиялық бірлікті нығайтуды, 
көп полярлыққа қарай жылжуды қолдайды. 
Қазақстан Республикасының Президенті әлемді 
құрудың бір полярлы жүйесінен көп полярлы 
жүйесіне ауыстыру туралы тезисті ұсынады, 
онда аймақтандыру процесі күшейеді. Бұл 
әлемдегі Достастық елдерінің ұстанымдарын 
нығайтудың және посткеңестік кеңістіктегі 
интеграциялық процестерді қарқындатудың 
қуатты факторы болар еді. 

Еуразиялық идея елдердің бір-біріне тең және 
құрмет қатынасын қалыптастырады, өйткені 
ол бастапқы орында Еуразия кеңістігінде 
орналасқан халықтардың толық сәйкестігін 
мойындайды. Практикалық еуразиялылықтың 
бай әлеуеті жаһандық өзара байланыстырды 
күшейту мен әлемнің көп полярлығы арасындағы 
жаһандандырудың ішкі қайшылықтарын 
тең құқықтық және бірін-бірі құрметтеудің 
принциптік жаңа негіздерінде аймақтық 

бірлестіктерді құру арқылы шешеді. 
Интеграция қажеттілігінің маңызды 

бірі бөлігіне тоқтала кету керек. Бұл 
біздің Республикамыздың қауіпсіздігі мен 
тұрақтылығын, әлемнің жетекші елдеріндегі 
және жақын мемлекеттердегі қауіпсіздіктің 
өзара байланысын көрсетеді. Бұл туралы 
Мемлекет басшысы Н.Ә. Назарбаев «Сын-
дарлы он жыл» еңбегінде: «Қазақстанның 
Ұлттық Қауіпсіздігі Орталық Азия өңірінің 
қауіпсіздігімен тығыз байланысты. Орталық 
Азия өңірінің қауіпсіздігін Орталық Еуразияның 
құрамдас қауіпсіздігі ретінде қарау ұсынылады. 
Орталық Еуразия өңірі қауіпсіздіктің жаһандық 
жүйесінің бір бөлігі болып табылатын Еуразия 
қауіпсіздігінің бірі бөлігі болуы тиіс»-деп атап 
көрсеткен болатын. Н.Ә. Назарбаевтың пікірі 
бойынша, еуразиялылық идея практикалық 
толықтыруларға ие болып келеді. Бүгінгі күні 
ол Еуразиялық экономикалық қауымдастықты 
(ЕурАзЭҚ), Шанхай ынтымақтастық ұйымын 
(ШЫҰ), сондай-ақ Азияда Өзара іс-қимыл және 
сенім шаралары бойынша кеңесті интеграциялау 
арқылы іске асырылуы мүмкін. Еуразиялық иде-
яны біртіндеп жүзеге асыру бүгінгі күні, Еура-
зия кеңістігіндегі қазіргі заманғы елдер Еуразия 
негіздеріне өз қатынастарын айқын анықтауын 
талап етеді. 

Еуразиялылық идеялар университеттер 
ынтымақтастығының сенімді және құнар-
лы негіздері ретінде, қазіргі кезде 98 
университетті, оның ішінде ТМД елдерінің 43 
жетекші университеттерін біріктіріп отырған 
Университеттердің еуразиялық қауымдастығы 
қызметінде толық көлемде байқалды. Президент 
Н.Ә. Назарбаевтың бастамасымен Еуразия 
ұлттық университетіне, этногенез дамуында 
пассионарлықтың ролі туралы теорияның 
авторы, еуразиялылық идеяның ғылыми 
негіздемесіне маңызды үлес қосқан көрнекті 
этнолог-тарихшы Лев Николаевич Гумилёв аты 
берілді. 

Н.Ә. Назарбаевтың еуразиялық идеяларымен 
Қазақстанның жаңа астанасының пайда болу-
ын байланыстыруға болады. Президенттің іске 
асқан ойы арқасында еліміздің жүрегі - Астана 
стратегиялық тұрғыда қолайлы, қауіпсіз және 
маңызды жерде орналасқан және өркендеу 
үстінде. Л.Н. Гумилев атындағы Еуразия ұлттық 
университеті білім алушыларымен кездесуінде, 
еуразиялық идеяға «рухани, ғылыми база қажет, 
ал осы ғылыми база Еуразиялық университет 
болуы тиіс. Еуразияның жүрегі біздің астана-
мыз – Астана қаласы болуы мүмкін» - деп атап 
көрсетті. 

Қазақстан Республикасының Президенті            

Н.Ә. Назарбаев еуразиялық стратегияны іс 
жүзіне асыруы оның Еуразиялық Одақ құру 
туралы идеясынан да көрінеді. Ол, еуразиялық 
кеңістікте бізді тарих, ортақ стратегиялық 
мүдделер мен халықтар бірлігі жақындастырады 
дегенді бірнеше рет атап өтті. Бұл халықтардың 
тарихи бірігуі және бүгінгі күні Еуразиялық Одақ 
құру үшін қажетті алғышарт болып табылады. 
Оның ойынша Еуразиялық Одақ посткеңестік 
кеңістіктегі әлеуметтік-экономикалық жаңғыр-
туды, тұрақтылықты және қауіпсіздікті нығайту 
мақсатында егеменді мемлекеттерді интегра-
циялау нысаны болып табылады. Тәуелсіз 
мемлекеттерді жақындастырудың негізі 
экономикалық мүдделер болып табылады. 

Еуразиялық экономикалық одақ құру кезіндегі 
негізгі принциптер және механизмдер тепе-
теңдік, бір-бірінің ішкі жұмыстарына қол сұқпау, 
егемендікті құрметтеу, аумақтық тұтастықты 
сақтау және мемлекеттік шекараларға қол 
сұқпау, адамдар және капиталдың еркін жылжуы 
және ортақ рыноктың болу принциптері болып 
табылады. 

Еуразиялық экономикалық одақ құру 
тұжырымдамасы әлемдік практикада интеграция 
түріндегі басқа аналогы болмаған мүлдем жаңа 
болса да сол кездегі әлемдік тәжірибені, әсіресе 
КСРО бұрынғы республикаларының тарихи 
даму ерекшеліктерін ескереді. Ол посткеңестік 
кеңістіктегі интеграцияның стратегиялық 
мақсатын айқын анықтады және оны жүзеге 
асыру үшін әрекет ету механизмін іске қосты. 
Еуразиялық экономикалық одақ идеясының 
жобасын алға тарту тек таза экономикалық 
дәлелдерге ғана бола мәжбүрлемейді. Ол 
бәрінен бұрын, «өркениеттің белгілері бойынша 
посткеңестік кеңістіктегі күйреуді болдырмау» 
үшін қажет. 

Еуразиялық экономикалық одақ құру иде-
ясы, тұтас алғанда, посткеңестік кеңістікте 
интеграцияның барынша болашақ жобалары 
болып табылады. Оның көптеген ережелері 
интеграцияның нақты механизмдерін құруда 
пайдаланылды. Мемлекеттер арасындағы теңдік, 
тәуелсіздік және егемендік принциптеріне инте-
грацияны ұсына отырып, Еуразиялық Одақ құру 
тұжырымдамасы принципті жаңа негіздерді 
сол бойынша интеграциялауды ұсынады, яғни 
қазіргі өмір шындығына, қазіргі заманғы саяси 
процестер шеңберінде мемлекеттік және мем-
лекет аралық қатынастарды дамыту логикасына 
жауап береді [6, 61-63 б.]. 

Жоғарыда Қазақстан Республиксының 
Тұңғыш Президентінің мәлімдемесін қарастыра 
отырып, біз Еуразиялық кеңістік құрудың негізгі 
қағидаларын нақтыладық: біріншіден, мәдени 

және өркениеттік факторлардың маңыздылығын 
жоққа шығармай, интеграцияны, ең алды-
мен, экономикалық прагматизм негізінде құру. 
Сондықтан болашақ Еуразиялық одақтың 
алғашқы негізін қалауда біздің халқымыздың 
бірге жемісті дамуының масштабты аймағы – 
бірыңғай экономикалық кеңістік; екіншіден, 
интеграцияның еркін жүргізілуін жақтау, 
өз жұрты мен елінің мүддесі тұрғысындағы 
ерікті интеграция – гүлденудің ең қысқа жолы; 
үшіншіден, Еуразиялық экономикалық одақты 
басынан-ақ теңдік, бір-бірінің ішкі ісіне арала-
спау, егемендікті құрметтеу және мемлекеттік 
шекараға қол сұқпау секілді қағидаларға 
негізделген мемлекеттердің бірлестігі; 
төртіншіден, әр мүше-мемлекеттің мүдделерін 
есепке алатын, нақты әрі шынайы құзыры бар 
пәтуаның негізінде жұмыс істейтін Еуразиялық 
экономикалық одақтың ұлттықтан жоғары орга-
нын құру. 

Бұл бастаманың ТМД кеңістігіндегі 
интеграциялық процестер үшін үлкен серпіліс 
болғанын байқау мүмкін емес. Кейінгі жылда-
ры Ұжымдық қауіпсіздік келісімшарты ұйымы, 
Еуразиялық экономикалық қауымдастық, 
Қазақстан, Беларусь және Ресейдің Кеден одағы 
секілді жемісті мемлекетаралық құрылымдарды 
құруда кезеңмен ол өмірімізге ене бастады [7, 3 б.].

Еуразиялық экономикалық қауымдастықты 
негіздеу үдерісі оңай жүргізілген жоқ. Бұл өзекті 
мәселеге байланысты сарапшылар, ғалымдар, 
тәжірибелі мамандар әр түрлі пікірлер айт-
ты.Осы орайда Қазақстан Республикасының 
Президентінің мына пікірі біздің ойымызды 
қуаттай түседі: «Біз ұсынып жатқан «Одақ» сөзі 
ешкімді де қорқытпау керек, өйткені қазіргі кезде 
әлемде Еуро Одақ және басқа да одақтар қызмет 
етуде. Осындағы бір парадокс, батыс Еуропаның 
саясаткерлері одақтасып алға жылжуда, бірақ 
халық одан артта қалып отыр. Ал Бізде ТМД-
да басқаша, халық бірігуді қаласа, саясаткерлер 
қолдамайды. Сондықтан да біз бірінші кезеңде 
Қазақстан мен Ресей арасында ЕАО одағына 
бірігуден бастасақ дұрыс болар еді» [8, 215 б.].

Қазіргі кезде ТМД-ның барлық елдері 
қоғамдық өмірдің барлық салаларында – эко-
номикада, саясатта, идеологияда, ұлтаралық 
қатынастарда терең дағдарысты бастан кешіріп 
отыр, әлеуметтік-экономикалық шиеленіс 
үдей түсуде. Мұның өзі Тәуелсіз Мемлекеттер 
Достастығының дамуы екі тенденция бойын-
ша айқындалып отырған жағдайда өтіп жатыр. 
Бір жағынан, ұлттық мемлекеттіліктің одан әрі 
қалыптасуы жүріп жатыр. Ал екінші жағынан, 
Достастық елдердің бірігуге деген тенденциясы 
байқалып отыр.

ТМД-мемлекетаралық бірлестік ретінде, өзіне 
енетін елдердің мемлекетаралық қатынастарын 
құқықтық тұрғыдан рәсімдеуде маңызды рөл 
атқарып отыр. ТМД-ның іс қимыл әлеуеті әлі 
таусылған жоқ. Бірақ бұған қарамастан қазіргі 
кезде жұмыс жасап отырған ТМД органдарының 
құрылымы қолда бар бірігу әлеуетін толық 
көлемде жүзеге асыруға мүмкіндік бермей отыр. 
Бұған Достастық елдерінің басшылары ғана емес, 
сонымен бірге осы мемлекеттер халықтарының 
басым көпшілігі де назар аударып отыр.

ТМД-ның өмір сүрген өткен жылдардағы 
бірлесудің жаңа деңгейіне көшудің қажеттігін 
көрсетіп отыр. Мұның өзі барлық қатысушы 
мемлекеттердің бірлесе отырып қабылдаған 
міндеттемелерін қадағалауға кепілдің беретін 
болады.

Халықаралық тәжірибе кез-келген мемле-
кетаралық бірлестік өзінің дамуында әр түрлі 
кезеңдерден өтетінін, ынтымақтастықтың 
жаңа нысандарымен толығы түсетінін көрсетіп 
отыр. ТМД-ның елеулі артықшылығы бар–
экономикасының бірлесуінің жоғары дәрежесі, 
әлеуметтік саяси құрылымдарының бірдейлігі 
және халықтарының қадір-қасиеті, сондай-ақ 
көптеген республикалардың сан ұлтты құрамы, 
жалпы тарихи дәстүрлері бар.

Осының бәрі ұлттық-мемлекеттік құрылыс 
үдерісін осы негізде мемлекетаралық бірігу 
процестерін сақтауды және дамытуды 
үйлестірудің қажеттігін көрсетеді. 

Біртұтас халық шаруашылық кешені 
құрылымының бізге қалған мұрасы әлі де 
бүлінуде. Экономикалық байланыстардың күні 
өткен нысандары қазір өзінен-өзі жойылуда. 
Сонымен қатар біздің елдердің таяудағы және 
алдағы келешектегі экономикалық мүдделеріне 
сай келетін технологиялық пысықталған байла-
ныстары үзіліп отыр. 

ТМД елдеріндегі ұлттық заң шығаруды 
жетілдіру нарықтық реформаларды табы-
сты түрде жүзеге асыруды қамтамасыз етудің 
маңызды бөлігі болып табылады. Бұдан арғы 
жаңғырту шаруашылық қызметінің заң шығару 
қызметінің заң негізін жақындатпайынша 
мүмкін емес, өйткені олардың арасындағы орын 
алып отырған алшақтықтар экономикадағы 
бірігу процестерінде елеулі бөгет болып отыр.

Нарықтық экономиканы дамытудағы 
елдердің арасындағы айырмашылықтарды, 
саяси процестерді демократияландырудағы 
айырмашылықтарды ескере отырып, еліміз 
бірігудің қосымша құрылымын құруды – ТМД-
ның қызметімен үйлесетін Еуразия одағын 
құруды ұсынды. Бұл орайда бірігудің түрлі 
нұсқалары, түрлі қарқындары, ТМД елдерінің 

дамуындағы әр түрлілігі және әр қалыпталығы 
ескерілмек. Мұның өзі ТМД-дағы жаңа 
экономикалық нысанды құрудың қажеттігін та-
банды түрде талап етуіне негіз береді. Еуразия 
Одағын құрудағы басты мақсат – қатысушы 
мемлекеттердің экономикалық саясатты келісуі 
және экономикалық реформаларды жүзеге асы-
ру жөніндегі міндеттемелір қабылдауы [9, 135]. 

Еуразия Одағы (ЕАО) – тең құқылы Тәуелсіз 
Мемлекеттердің Одағы. Ол ортақ бірлескен 
әлеуеті бар әрбір қатысушы елдердің ұлттық-
мемлекеттік мүдделерін жүзеге асыруға 
бағытталған. ЕАО егемен мемелекеттердің 
кеңестік заманнан кейінгі кеңестікте тұрақтылық 
пен қауіпсіздікті, әлеуметтік-экономикалық 
жаңғыртуды нығайту мақсатымен бірлесу ныса-
ны болып табылады.

Экономикалық мүдделер тәуелсіз мемлекет-
тердің жақындасу жөніндегі негіздерін 
айқындайды. ЕАО-ның саяси институтта-
ры осы мүдделерді бара-бар бейнелеуге және 
экономикалық бірігуге жәрдемдесуге тиіс.

Еуразия одағын құрудың төмендегідей 
принциптері мен механизмдері ұсынылады:

- Мемлекеттердің ЕАО-ға кіруі туралы ұлттық 
референдумдар өткізу немесе парламенттердің 
шешімдерін шығару;

- Шартқа қатысушы мемлекеттердің ЕАО-
ны теңдік, бір-бірінің ішкі істеріне қол сұқпау, 
егемендікті, аумақтық тұтастықты және 
мемлекеттік шекаралардың бұлжымастығын 
құрметтеу негізінде құру туралы шартқа қол 
қою. Шарт экономикалық, валюталық және 
саяси одақты құру бағытындағы бірлесу ісін 
тереңдету жөніндегі заңдық және ұйымдық 
алғышарттарының негізін қалауға тиіс;

- ЕАО-ға қауымдастық мүшелігіне жол 
берілмейді;

- ЕАО-ға қабылдау жөніндегі шешім 
қатысушы елдердің жалпы санының: білікті 
көпшілігі – бестен төрті дауы беру принципі 
негізінде жүзеге асырылады.

 Сонымен қатар, ЕАО Парламенті қызметінің 
негізгі бағыттары біртұтас экономикалық 
кеңістікті дамытуды қамтамасыз ететін 
қатысушы елдердің заң шығарушы қызметін 
үйлестіру, адамның әлеуметтік құқықтары 
мен мүдделерін қорғау жөніндегі міндеттерді 
шешу, мемлекеттік егемендікті және ЕАО 
мемлекеттеріндегі азаматтардың құқықтарын 
өзара құрметтеу болып табылады. Еуразиялық 
экономикалық одақ жобасының мән-мағынасы 
туралы ғалымдар былай деп жазады: «Будущий 
Евразийский союз не будет отгораживаться и ко-
му-либо противостоять. Он будет строиться на 
универсальных интеграционных принципах как 

неотъемлемая часть Большой Европы, объеди-
ненной едиными ценностями свободы, демокра-
тии и рыночных законов» [10, 10 б.].

Еуразиялық экономикалық одақ – бұл қазіргі 
және болашақтағы аса күрделі мәселелерді 
шешетін мегажоба. Құрылымдануы тарихтағы 
ең ауқымды қаржы-экономикалық дағдарысқа 
тұспа-тұс келген Еуразиялық экономикалық 
одақтың бойында әлемдік жаңа архитектураның 
негізгі бөлшегіне айналуға толық мүмкіндік бар.

Ол үшін Еуразиялық интеграцияға мүше 
мемлекеттердің әрбірінде іс-қимылдардың 
айқын стратегиясы болу керек:

- Бірінші: Еуразиялық одақ әу бастан-ақ 
бәсекеге қабілетті ғаламдық экономикалық 
бірлестік ретінде құрылуға тиіс болған. 
Сондықтан біздің Бірыңғай экономикалық 
кеңістігіміз инновацияның және қуатты 
технологиялық серпіндердің территориясына 
айналуы маңызды. Бұл үшін модернизацияның 
және еліміздің инновациялық дамуының жалпы 
алгоритмін құру қажет болған.

- Екінші: Еуразиялық одақ еуроатлантикалық 
және азиялық даму аймағын жалғайтын мықты 
орталық болып қалыптасу керек.

- Үшінші: Еуразиялық одақ жаңа ғаламдық 
валюта-қаржылық жүйенің бір бөлігі бола 
алатындай жеткілікті дәрежедегі аймақтық 
қаржылық бірлестік болып құрылуы керек. 

- Төртінші: Геоэкономикалық болашақта 
геосаяси болатын еуразиялық интеграция 
эволюциялық және ерікті жолмен жүруі керек.
Оның құрамына сан түрлі формадағы, әртүрлі 
мақсаты мен міндеті бар мемлекетаралық 
бірлестіктер–ТМД, ЕурАзЭҚ, ҰҚШҰ, Кедендік 
одақ – Қазақстан, Беларусь, Ресейдің біріккен 
экономикалық кеңістігі және тағы басқа ұйымдар 
бар. Басқа да құрылымдардың пайда болуы әбден 
мүмкін. Аймақтық әртүрлі ұйымдарға қатысу 
әрбір мемлекетке интеграцияның тиімді жолын 
таңдауға көмектеседі.

- Бесінші: Еуразиялық одақтың құрылуы тек 
қана қоғамның жаппай қолдауына байланы-
сты болуы керек. Мысалы: ЕурАзЭҚ іскерлік 
кеңесінің базасында еуразиялық өнеркәсіп 
иелері мен кәсіпкерлерінің конгресін құруға бо-
лады. Кедендік одақтың үш елінің форматында 
еуразиялық сауда-өнеркәсіп палатасын құру ке-
рек [11, 2 б.].

Біртұтас экономикалық кеңістікті негіздеудегі 
интеграциялық жоба болашақта жаңа, сапа-
лы деңгейге көтеріліп, экономикалық дамуға 
кең мүкіндіктер ашып, қосымша бәсекелік 
артықшылықтарды қалыптастырады. Мұндай 
бірлестік оған қатысушыларға жаһандық эко-
номика және сауда жүйесіне қосылуға,болашақ 

кеңістік шеңберлерін анықтау және ойын ережелеріне тапсырыс беретін шешімдерді дайындау 
үдерісіне нақты қатысуға мүмкіндік береді.

Бұл мақалада Тәуелсіз Мемлекеттер Достастығы (ТМД), Еуразиялық экономикалық 
қауымдастық, Кеден Одағы, Бірыңғай экономикалық кеңістік базасында Еуразиялық экономикалық 
одақтың құрылуының құқықтық негіздері қарастырылады. Осы қатынастардың әр түрлі нысан-
дарында, посткеңестік кеңістіктегі интеграцияның жоғарғы деңгейі болып табылатын болашақ 
Еуразиялық экономикалық одақтың іргетасы салынған.

Түйін сөздер: Тәуелсіз Мемлекеттер Достастығы, Еуразиялық экономикалық қауымдастық, Ке-
ден Одағы, Бірыңғай экономикалық кеңістік, Еуразиялық экономикалық одақ.

В данной статье рассматриваются правовые основы Создания Евразийского экономического 
союза на базе Содружества Независимых Государств (СНГ), Евразийского экономического сообще-
ства, Таможенного союза, Единого экономического пространства. В этих разных формах сотруд-
ничества заложен фундамент будущего Евразийского экономического союза, который станет вер-
шиной интеграции на постсоветском пространстве.

Ключевые слова: Содружество Независимых Государств, Евразийское экономическое сообще-
ство, Таможенный союз, Единое экономическое пространство, Евразийский экономический союз.

This article considers legal foundations of Eurasion Economic Union creation on the basis of 
Commonwealth of Independent States (CIS), Eurasion Economic Commonwealth, Custs Union, Common 

Economic Space. The foundation of future Eurasian Economic Union is in these different forms of 
cooperation, which will become top of the integration on the post-Soviet space. 

Keywords: Commonwealth of Independent States (CIS), Eurasion Economic Commonwealth, Custs 
Union, Common Economic Space, Eurasian Economic Union.

